
Udakari. Bertakoak ez direnentzat Bilboko toki ezagunena, seguruenik, Guggenheim museoa izango da. Opor sasoian bereziki, baina urte osoan oro har, jendez beteta egoten dira horko inguruak. 

Guggenheim museoa. Etxekoen eta kanpokoen bilgune 

Ibai Maruri - Bilbo 

Txakur batek sekula ez du erakarri hainbeste argazki kameraren objektiboa. Makina bat lagun jarri zaio albo banatan eta irri egin, han egon direla frogatuko duen testigantza grafikoa sortu zain. Egunero-egunero bisita mordoa jasotzen du. Puppy du izena, eta laster hamaika urte beteko dira Bilbora etorri zenetik. Haren tamainak eta lorez egindakoa izateak bitxi egiten dute ohituta ez dauden begientzat. 

Zehatz esateko, berak baino gehiago, atzean duen eraikinak erakartzen du jendetza hori guztia. Ez bakarrik inguru horretara, baita hiri osora ere. Agintarien hitzetan, Guggenheim museoaren sorrerak Bilbo interesgune bihurtu zuen. Baieztapen hori zuzena izan edo ez, ukaezina da turista andana erakartzen duela. Askok, baina, barruan gordetzen duena ezagutu ere ez dute egiten. Erakusketaren berri izan gabe egiten dute itzulerako bidea. Kanpotik ikusitakoarekin konformatzen dira. 

Aurreko aldea txakurrak zaintzen badu, atzekoa armiarma erraldoi baten begiradapean dago. Nahiz eta askok benetakoei izua eduki, itsusiak iritzi edota akabatzeko gogoa izan, honako honekin argazkiak ateratzen dituzte, bata bestearen atzetik. Bilbora egindako bisitaren lekukotza zinez erromantikoa bikote maiteminduentzat. Intsektuaren azpian jarri, oin mehe eta luzeetan pausatu, eta elkar estu-estu besarkatu. 

Euskara gutxi entzuten da museoaren atarian. Eta ez du halabeharrez diglosiarekin zerikusirik. Sarritan gaztelania bera ere ez da batera eta bestera dabiltzanen komunikaziorako hizkuntza nagusia. Bitxia da katalanaren kasua, adibide bat jartze aldera. Udako hilabeteetan, bilbotarrak euren oporlekura bidean jartzen direnean, Guggenheim ingurua eta Uribitarteko pasealekua Bartzelonako edozein txokorekin nahas daitezke. Frantsesa ere sarri entzuten da. Etxekoak falta direnean, kanpokoak jaun eta jabe. 

Monica Albarran eta Xavier Teres Manresatik (Herrialde Katalanak) etorri dira. Hau ez dute Bizkaiko hiriburura egin duten aurreneko bisita. «Hainbatetan izan gara Bilbon, baina museora estreinakoz etorri gara», dio emakumeak. 

Haren senarra ez da oso artezalea, eta hiru aldiz ekarri behar izan du Guggenheimera sartu behar dutela konbentzitzeko. «Nik ez dut gaur egungo arte moderno hau ulertzen», kexatu da. «Ez da ulertu behar, sentitu egin behar da», erantzun dio emazteak ondotik. Kontuak kontu, badirudi bisitaldia ez zaiola erabat desatsegina egin. «Barregarriak iruditu zaizkit gizontxoen aurpegiak, irribarre berezi hori». 

Juan Muñozen atzera begirako erakusketaz ari da. Horixe dago ikusgai une honetan museoaren artelan bilduma iraunkorretik aparte, datorren urriaren 5a arte. Denen artean ezagunena elkarri hizketan ari direlako itxurak egiten ageri diren hainbat lagunen instalazioa da. 

Hitzorduetarako topaleku 

Denbora gutxi gelditzen da erakusketa ikusteko, beraz. Baita opor sasoiari amaiera emateko ere. Asko igartzen da lanurtea eta ikasturtea hasita daudela. Datozen hilabeteotan turisten kopurua erruz gutxituko da. Bilbotarrek berriz bere egingo dute txoko hau. 

Asier, Maria, Josune, Kevin, Nerea eta Marta dira horren adibide. Museotik nahiko gertu bizi diren gazte hauek Puppy dute hitzorduetarako topaleku. «Ordua zehaztu baino ez dugu egin behar. Tokia badakigu: hauxe». Falta diren lagunen zain daude. 

Aipagarria da taldeko kide bakarrak ezagutzen duela museoa barrutik. «Motorrak egon ziren aspaldi, eta aitarekin joan nintzen», dio Martak. Gainerakoek noizbait sartuko direla diote. 

Dagoeneko ohitu dira hainbeste kanpotar ikustera. «Sarri galdetzen digute hau edo bestea non dagoen. Mapari begira galduta ibiltzen dira». Beraiek non dauden aurkitzea, ordea, ez da batere zaila suertatzen. Argazki kameraren flashak non argi egin, gertu izango dira. Seguruenik, Puppy txakurraren ondoan. 

